EH Bildu Nafarroa talde parlamentarioko foru parlamentari Txomin González Martínez jaunak, Legebiltzarreko Erregelamenduan ezarritakoaren babesean, honako mozio hau aurkezten du, Nafarroako Parlamentuaren Osoko Bilkuran eztabaidatu eta bozkatzeko.
ZIOEN AZALPENA
2023ko hasieran, Inklusioko, Gizarte Segurantzako eta Migrazioetako Ministerioak eta AMATek (laneko istripuen mutuak biltzen dituen elkarteak) hitzarmen bat prestatu zuten, langileen gaixotasun arrunten kudeaketa mutuen esku uzteko xedez. Hitzarmen horren zirriborroa autonomia-erkidegoei helarazi zitzaien eta horietako batzuek garatu egin dute. Esaterako, Andaluziak, Osasun eta Kontsumo Saileko Idazkaritza Tekniko Nagusiaren 2023ko uztailaren 25eko Ebazpenaren bidez argitara eman zuen Andaluziako Juntako Osasun eta Kontsumo Saila eta Andaluziako Osasun Zerbitzuaren eta Ibermutuaren arteko lankidetza-hitzarmena. Bai eta hitzarmenari atxikitzen zaizkion mutua laguntzaileei dagokienez ere.
Mutualitate patronalen zerbitzuak kontratatuta dituzten enpresetako langileen ABE arrunten kudeaketa mutuen esku uzteko hitzarmen horren arabera, langileak bajan daudenean, mutuen gain geratuko dira kontingentzia arruntak eta horiei loturiko azterketa, tratamendu, interbentzio eta errehabilitazioak.
Horrek aldatu egiten du gaur egungo logika eta osasun-zerbitzu publikoko medikuntzako langileak enpresa pribatu bateko medikuntza langileen esanetara jartzen ditu: aldi baterako ezintasunaren lehen egunetik mutuak tratamendu, azterketa edo interbentzio bat proposatuko balu eta zerbitzu publikoko medikuak garaiz erantzungo ez balu, baimena izanen luke nahi beste interbentzio egiteko. Mutuak gaixoaren prozesu diagnostiko osoa eta tratamendua har ditzake bere gain, bai eta azken txostena eman ere, ikuskaritza medikoari alta proposatuz, eta horrela oinarrizko osasun laguntzako medikua ABE horien tratamendutik eta kontroletik kanpo geratuko litzateke. Mutuek berriz ere gainzama administratiboa ezartzen diote osasun-sistema publikoari, inolako justifikaziorik gabe.
Hitzarmen horiek beste urrats bat dira, beste bat, osasun-sistema publikoa pribatizatzeko bidean, sistema pribatuaren subsidiario bihurtzen baitute. Erabiltzen den aitzakia da osasun-sistema publikoen arreta-zama eta itxarote-zerrendak arintzea da, bai eta gertakizun arruntengatiko aldi baterako ezintasun-prozesuen alferrikako iraupena murriztea ere. Begi bistakoa dirudi mutuek osasun-administrazioaren aurrean duten ahalmena indartzen dela eta mutuen irizpide ekonomizistei lehentasuna ematen zaiela irizpide klinikoen aldean arrazoi medikoagatiko laneko bajei dagokien prestazioa ezartzerakoan.
Hala, osasun-sistema publikoa desmuntatu egiten da eta sistema sanitario bikoitza sortzen da: bata, baja egoeran dauden langileei alta azkartuak emateko baliabide guztiak dituena, edozein dela ere baja mota, lanekoa ala arrunta, eta bestea, pobretua, gainerako herritarrentzat. 
Hori dela-eta, honako erabaki proposamen hau aurkezten dugu:
1.- Nafarroako Parlamentuak Nafarroako Gobernua premiatzen du arbuia dezan Inklusioko, Gizarte Segurantzako eta Migrazioetako Ministerioaren eta AMATen (laneko istripuen mutuak biltzen dituen elkarteen) arteko hitzarmena, langileen gaixotasun arrunten kudeaketa mutuen esku uzteari buruzkoa.
2.- Nafarroako Parlamentuak Nafarroako Gobernua premiatzen du Espainiako Erreinuko Gobernua premia dezan istripuen mutuak Osasun Sistema Nazionalean integra ditzan, Osasunari buruzko Lege Orokorraren azken xedapenetan hirugarrenak ahalbidetzen duen moduan, gure inguruko gainerako herrialde garatuekin parekatze aldera.

